
Бугунги глобаллашув жараёнлари, фан-техника тараққиёти, 

инновацион жамиятга бўлган эҳтиёж ёшлар учун кўплаб имкониятлар 

яратмоқда. Улар олдига тезкор қарорлар қабул қилиш, инновацион 

тафаккурни шакллантириш, интеллектуал салоҳиятни ошириш билан 

бирга миллий ва умуминсоний қадриятларга содиқ бўлишдек ҳаётий 

талабларни қўймоқда. 

Шиддат билан ўзгараётган дунёда ўқувчи-ёшларни муваффақиятли 

ижтимоий ҳаётга тайёрлашда масъулият, мажбурият, ҳуқуқий онг ва 

ҳуқуқий маданият, теран дунёқараш, соғлом эътиқодлилик, 

маърифатлилик, диний ва миллий бағрикенглик, маънавий етуклик каби 

фазилатларни шакллантириш кун тартибидаги асосий масалаларга айланиб 

бормоқда. 

“Жумладан, ёшлар тарбиясида дунёда юз бераётган мураккаб 

мафкуравий жараёнларга тўғри баҳо бера олиш, ижтимоий муаммоларни 

ҳал этишда тўғри қарор қабул қилиш, ҳаётда ўз ўрнини топиш билан боғлиқ 

бўлган аниқ мақсадларни шакллантира олишга ўргатиш, бунинг натижаси 

ўлароқ, оила-жамият ўртасидаги муносабатларни узилиб қолишининг 

олдини олиш, лоқайдлик, ҳуқуқбузарлик, «оммавий маданият»нинг турли 

кўринишларидан сақлаш имкони яратилади”[1].  

Ўзбекистон Республикасини сиёсий, ижтимоий-иқтисодий ва маданий-

маънавий ривожлантиришнинг муҳим омили бўлган ёшлар тарбияси 



 

шахсан Ўзбекистон Республикаси Президентининг ташаббускорлигида 

давлат сиёсати даражасига кўтарилган. Шу йилнинг июл ойида Ўзбекистон 

Республикаси Вазирлар Маҳкамасининг “Умумий ўрта таълим 

муассасаларида «Тарбия» фанини босқичма-босқич амалиётга жорий 

этиш чора-тадбирлари тўғрисида”ги қарори эълон қилиниши бунинг 

яққол тасдиғидир.  

Тарбиялаш деганда ҳар томонлама етук – ўзида ахлоқий поклик, 

маънавий бойлик ва жисмоний баркамолликни мужассамлаштирган 

инсонни етиштириш назарда тутилади. Тарбиялашдаги вазифалар орасида 

кишиларни эстетик дид ва эҳтиёжларини шакллантириш катта рол 

ўйнайди. 

Эстетик тарбия тизимида санъат етакчи ўринда туради. Ҳозирга қадар 

эстетик тарбиянинг мазмуни ҳамда вазифалари турлича талқин қилиб 

келинган. Кўпчилик олимлар ва тарбиячи-мураббийлар эстетик тарбияга 

бадиий идрок, дид ва эҳтиёжларни таркиб топтириш воситалари, шакллари 

ҳамда усулларининг тизими сифатида қарайдилар. Ҳозирга қадар ёшларни 

шундай услубда тарбиялаб келмоқдалар. Лекин, ёшларни бундай бир 

томонлама тарбиялаш кўнгилсиз натижа бериши мумкин. “Яъни, биз 

сўзнинг тор маъносида “эстетларни”, бошқача айтганда бадиий шаклларни 

яхши биладиган, фақат ташқи гўзалликни идрок этадиган, лекин маънавий 

жиҳатдан қашшоқ, ...санъат асарларининг мазмунидаги гўзаллик ва 

хунукликни кўрмайдиган ҳамда англолмайдиган кишиларни 

етиштиришимиз мумкин”[2,67]. Тарбиялашда эстетик дидни 

шакллантиришнинг ўзи етарли эмас. Ёшларни маънавий дунёқарашини 

бойитишда улрга бевосита таъсир ўтказувчи омилларнинг яхши ва 

фойдалисини, ёмон ва зарарлисини ажратиб бериш даркор.    

Шу боис ёшлар тарбиясига бевосита таъсир кўрсатадиган мусиқа 

санъати ҳақида тўғри тушунчалар бериш, уларда мусиқий дидни 

шакллантириш бугунги куннинг долзарб мавзуларидандир. 

Мусиқа жамият ривожланишининг ҳамма босқичларида ҳам инсонни 

тарбиялаш ва маънавий бойитишнинг бир воситаси сифатида хизмат 

қилади. Ҳозирги босқичда, яъни техниканинг мўллиги, ҳаёт маромининг 

тезлашуви, инсон ўзлаштириши лозим бўлган ахборотларнинг кўпайиши 

ақлни ривожланриса-да, ҳиссиётларни маълум даражада 

қашшоқлантириши ҳам мумкин. Ана шу ҳодиса юз бермаслиги учун 

мамлакатимизда шахсни ҳар томонлама камол топтиришнинг барча 

тадбирлари қўлланилиши лозим. Бу вазифани амалга оширишда мусиқа 



 

катта ўрин эгаллайди. Бундан ташқари оммавий маданиятнинг салбий 

кўринишларидан бири бўлган ҳорижий енгил-елпи мусиқаларни кириб 

келиши ва ёшлар онгига, юриш-туриши, кийиниш маданияти ва 

муомаласига ҳам бевосита таъсир ўтказаётганини инкор этиб бўлмайди. 

Бунга қарши курашиш ёшларда мусиқий дид ва мусиқий иммунитетди 

ҳосил қилиш билан амалга оширилади. Яъни, ёшлар нега осон 

тушиниладиган, қувноқ, енгил ҳазм қилинадиган мусиқани мунтазам 

тинглаш тарбияга салбий таъсир кўрсатишини англашлари керак. Машхур 

мусиқачи педагог Д.Кобалевский шундай деган эди: “Чинакам санъат 

модалар таъсирида бузилмайди, у асрлар давомида яшайди ва 

инсониятнинг маънавий дунёсини бойитади, ўзи эскирмайди. Кўнгилочар 

мусиқа эса одатда ўткинчи модаларнинг беқарор қонунларига бўйсунади. 

Энг муваффақиятли эстрада қўшиқлари ҳам бир йилча, бир неча ой, хатто, 

бир неча ҳафтагина яшайди. Кўнгилочар асарлар дарров меъдага тегади, ўз 

жозибасини йўқотади ва янада қизиқарлироқ нарсага эҳтиёж туғдиради, 

кейин ундан ҳам қизиқарли нарсага интилиш пайдо бўлади ва бу ҳол чексиз 

давом этаверади”[3,29].  

Мусиқа фақатгина вақт ўтказиш, кўнгилхушлик манбаи бўлиб эмас, 

балки нафис ҳиссиётларни уйғотадиган, эзгу ғоялар билан йўғрилиб, олий 

мақсад сари етаклаш ҳусусиятига ҳам эгадир. Агар асл мусиқа намуналарини 

тушуниб тингланса, ана шу ҳолатда ҳам инсон маънавий тарбияланиши, 

қалбининг сўз етиб бора олмайдиган жойларини ҳам озиқлантириши 

мумкин. Бундай мусиқа асрлар давомида инсонларни манивиятини 

бойитиб, ўзи эскирмай келаётган – Мақомлардир. 

Мақомларни бундай эътирофга эга бўлишига етарлича сабаб ва 

далиллар мавжуд. Чунки, мақомларнинг куй оҳанги мукаммал пардалар 

йиғиндисидан иборат. Бу ҳақда ўтмишда яшаб ўтган бир қатор алломалар – 

Абу Наср Фаробий, Абу Али Ибн Сино, Абдураҳмон Жомий, Сафиуддин 

Урмавий, Ҳожа Абдулқодир Мароғий, Дарвеш Али Чангий, Алишер Навоий 

каби ўз даврининг етук арбоблари мусиқага оид рисолаларида батафсил 

баён этганлар. Қомусий олимларнинг мақомлар масаласида олиб борган 

илмий изланишлари шундан дарак берадики мазкур жанр ўзининг назарий, 

илмий ва энг асосийси диний-фалсафий асосларига эга. Шу билан бирга 

мақомларнинг ашула йўлларида мутафаккир шоирларнинг юқори савияли 

ғазаллари куйланганлиги ҳам ушбу дурдона асарлар чуқур фалсафий 

мавзуларни тараннум этишини кўрсатади. Ҳусусан, XVIII аср ўрталарида 

Бухорода шаклланган Шашмақом (олти мақом)даги ашула йўлларига 



 

айтилган шеър матнлари Лутфий, Атоий, Саккокий, Навоий, Заҳириддин 

Муҳаммад Бобур, Фузулий каби мумтоз адабиёт султонлари томонидан 

битилган ғазаллардан иборатлиги мазкур мақом йўлларининг юқори 

савияли, зиёлилар ва ҳос тингловчилар учун яратилган мусиқа эканлигидан 

далолат беради. Демак, мақомларни тинглаш ва тушуниш инсонни зиёли 

бўлишига ҳам сабаб бўлади.  

Мақом намуналарининг асосий шўъбаларига айтилган барча ғазал 

матнларида илоҳий ишқ куйланади. Шашмақомдаги ашула бўлимидаги 

шўъбаларга уларнинг куй йўлига мос вазндаги ғазалларнинг энг сара 

намуналари танлаб олиниб ижро этилганки, тингловчи асарнинг оҳанг ва 

матн мазмунини тушунгани сари маънавий дунёси бойиб бораверади.   

Мумтоз мусиқа назариётчиси ва ижрочиларининг зиммасидаги энг 

асосий вазифа мақомларни назарий, амалий  ва диний-фалсафий жиҳатдан 

ўрганиб, ўқувчи ёшлар ва талабаларга тўлақонли тушунча беришдан 

иботар. Шунда ёшларимизда мусмиқий дид ривожланиб, асл ва сунъий 

санъатни ажрата олиш қобилияти шаклланади. Натижада миллий ғурур, 

аждодлар меросига бўлган хурмат ортиб боради. Бундай ёшлар оммавий 

маданиятнинг салбий турлари ва маънисиз, жазавага тушадиган, тўқликка-

шўхлик қабилида яратилган айрим хорижий мусиқаларга эргашиб 

кетмайди.  

